2 maart 2008

vierde sondag in lydenstyd

liturgiese voorstel

	Leesroostertekste

Fokusteks:

Efesiërs 5:8-14

Ander tekste: 
1 Samuel 16:1-3; Psalm 23;


 



Johannes 9:1-41


	Inleiding

Die vierde Lydensondag staan bekend as Laetare (wees bly) na aanleiding van Jesaja 66:10: “Wees bly saam met Jerusalem en juig saam met haar, almal wat haar 
liefhet . . .” Blydskap tydens Lydenstyd is ’n diepe vreugde ingebed in die heilsgeskiedenis. Lydenstyd is 40 dae plus 6 Sondae lank met die boodskap dat Christus se opstanding ook in hierdie seisoen op Sondae gevier word. Sondae kan voorgestel word as die impulse op ’n hartmonitor wat soos hoogtepunte geteken word. Lydenstyd is nie een lang, swaarmoedige, doodse lyn nie en daarom is Laetare toepaslik.

Samuel treur oor Saul nadat die Here hom as koning verwerp het (1 Sam 16) en eers in 2 Samuel keer die volk se vreugde terug as sy opvolger Dawid tot koning gesalf word. Psalm 23 se feesmaalbeeld spreek van oorvloedige vreugde. Om te lewe as mense van die lig is ware blydskap (Ef 5). Daar is min vreugde in die wettiese Fariseërs se godsdiens te vind (Joh 9).



	God versamel ons voor Hom

Vreugde na hartseer (Samuel oor Saul) en vreugde in lyding (Sondag in Lydenstyd) is die tema van Laetare. 


	Diens van die tafel

Voorganger: Ook in Lydenstyd “. . . mag die nagmaal nie in die teken van rou en droefheid staan nie . . . dit is tog ’n vreugdefees, waar die Heiland op ’n besondere manier die vrugte van sy lyding, sterwe en opstanding uitdeel”.   Psalm 23, die psalmteks by vandag, slaan ’n brug tussen lyding en vreugde. Laat iemand wat goed kan voordra Lina Spies se beryming van Psalm 23:3 voordra terwyl die tafel gereedgemaak word. 



	Diens van die Woord

Gebruik voor die Skriflesing Lied 481 as skuldbelydenis en vryspraak. Die derde strofe kan in die “uitsending” as verbintenis herhaal word. 


	Uitsending

Die wet van die Here bied, by die “uitsending”, riglyne vir die liturgie van die lewe. Is gehoorsaamheid aan die vierde gebod ’n vreugdelose las soos vir die Fariseërs? Hulle aanklag is dat Jesus die man wat blind gebore is op die Sabbatdag genees (Joh 9). Sondag behoort ook ’n vreugdefees te wees. 



	Musiek en sang

Diens van die Woord: Lied 481 “Ontwaak, jy wat slaap”  Dit is ’n omdigting van Efesiërs 5:13-17. 

Diens van die tafel: Psalm 23


	Uitsending: Die Liedboek bevat ’n paar ingetoë Taizé- lofprysingsliedere wat by Lydenstyd en Laetare pas.  Lied 226 “Juig nou aarde hemel” (kyk ook die Latynse woorde wat in laetitia lui).




preekstudie – EFESIëRS 5:8-14
Teks en konteks
Die kerk van Jesus Christus leef uit die genade van God (2:7). By implikasie beteken dit: Elke gelowige leef uit die genade van God! En die rede? God het in Christus elke gelowige uitverkies. Nie omdat hulle dit verdien nie, maar omdat die dood oorgegaan het in die lewe toe Christus se bloed eens en vir altyd genoegsaam (1:4) aan die vloekhout op Golgota (1:7) gevloei het. Nou kan elke gelowige leef uit die krag van die opstanding want nie net is die kruis leeg nie, maar ook die graf. En Christus, waar Hy sit aan die regterhand van God, is die Here oor almal en alles (1:20-23)!
In Efesiërs 4:17-5:14 daag Paulus nou elke gelowige uit om hierdie beginsel nie net te glo nie, maar om dit ook daadwerklik te gehoorsaam sodat hulle ’n verskil in die wêreld kan maak. Om dit by die lesers en hoorders tuis te bring, val hierdie gedeelte in twee dele uiteen: Efesiërs 4:17-24 – ’n samevatting van die beginsels soos deur Paulus uiteengesit; en Efesiërs 4:25-5:14 – handel oor die praktyk daarvan. Indien laasgenoemde gedeelte in kleinere eenhede opgebreek word, blyk dit dat Paulus in Efesiërs 5:8-14 die kontras van lig en duisternis as metafoor gebruik vir die (veronderstelde) kontras tussen gelowiges en die wêreld. Die kontras is uiteindelik die kontras tussen die “ek” en Christus.  
Om dit prakties tuis te bring, lê Paulus klem daarop dat gelowiges nie krampagtig mag vasklou aan dit wat verby is nie, nie skouers ophaal asof dit hulle nie pla nie en ook nie skuil agter die verskoning “ek is ook maar net ’n mens” nie (4:2). Sulke optrede trek ’n streep deur God se genade en maak van Hom ’n bespotting in die oë van die wêreld. Die oplossing hiervoor is doodgewoon nie maklik nie. Dit lê nie in mooipraatjies of verskoning soek nie, maar om kragdadig met die ou, sondige mens en sy gewoontes te breek – en as ’n nuwe mens te leef wat bereid is om daadwerklik erns met sy roeping te maak.
Dit vra ’n radikale breuk met die “ou” lewe sodat jy kan leef ooreenkomstig die doel waarvoor God jou geskape het – om God te verheerlik en om jou naaste lief te hê. Dit wat verby is, moet afgelê word. As nuwe mens het jy die taak om nie net God se wil te soek nie, maar om dit ook sigbaar te maak. Daarom is die opdrag om as nuwe mens te leef, ’n opdrag van die Here self (4:17). En dit is Paulus se boodskap vir die kerk in Klein-Asië wat spanning ervaar as gevolg van ’n sosiaal-kerklike en politieke oorgangstyd waarbinne die gelowiges hulle bevind. Die samelewing is hoofsaaklik beïnvloed deur die Grieke, Romeine en Jode, met die gevolg dat gelowiges konstant in vrees geleef het. Na binne was daar polarisasie tussen die Joodse en nie-Joodse gelowiges rondom verskeie Joodse gebruike, byvoorbeeld die sinagoge en die besnydenis.
Daarom gebruik Paulus juis die metafoor van lig en duisternis (indikatief en imperatief) om die radikaliteit van Christenskap te beklemtoon. Gelowiges mag nie maak asof hulle niks sien en niks hoor en daarom ook 

niks sê nie. Lig-mense moet die duisternis (wêreld en sy sondige praktyke) ontbloot (verlig) in ooreenstemming met die Bybel as die Woord van God en volgens die voorbeeld wat Jesus Christus daarin stel. Christenwees vra om ’n lig te wees (Matt 5:14-16) en die taak van die lig is nie net om die duisternis te ontmasker nie, maar ook om die duisternis in lig te verander. In hierdie verband is dit sinvol om te let op Markus Barth se vier dimensies van lig: (a) Lig het ’n ontiese status. Dit is ’n krag buite en bokant die mens. Mense kan lewe in die lig en kan die effek daarvan voel en geniet; (b) Lig het ook ’n etiese kant. Lig en duisternis lei tot konflikterende lewenswyses; daarom beskryf dit goeie en slegte gedrag; (c) Lig het ook ’n eksistensiële status. Lig is nie alleen die gewer van lewe en verlossing nie, maar dit bied ook die resultaat van die gawe (bv dinge soos vryheid, eer, vreugde, vrede en ander dinge wat die bestaan en die lewe raak en verryk); (d) Lig het ook ’n kultiese status. Dit vervul ook ’n funksie in die kultus en speel ’n belangrike rol in die liturgie van die erediens en die lewe. (Markus Barth se ontleding is oorgeneem uit ’n preekstudie deur Ockert Meyer.)
Uiteindelik het lig-wees implikasies vir die hede en vir die toekoms. Dit verduidelik Paulus in breë, algemene riglyne (5:15-20) voordat hy dit saamvat in die verhoudings waarbinne elke gelowige leef, naamlik: die huwelik, ouers en kinders (gesin), slawe en eienaars (werk). Alhoewel hy dit later meer breedvoerig verduidelik, sê Paulus nou reeds dat ’n lewe van lig gekenmerk word deur goedheid, geregtigheid en waarheid – die Ou-Testamentiese kenmerke van ’n gelowige se optrede. Sodanige gedrag is vir die Here aanneemlik (5:10).
Dit vra dat ’n gelowige ’n gesindheid van diensbaarheid openbaar sodat God in alles verheerlik kan word en die sondaar tot bekering kan kom. Want – en dit is baie duidelik vir Paulus – die lig wat ’n gelowige uitstraal, moet sy oorsprong hê in die offer van Christus aan die kruis. Eers dan leef die gelowige ’n lewe wat vir God aanneemlik is. En as die gelowige daarmee sukkel? Dan die troos: God gee self in Christus die krag deur die kragtige werking van die Heilige Gees (1:19ev).

Hierdie boodskap van Paulus aan die gelowiges word saamgevat in die lied in vers 14: Word wakker en leef. Die lied kom nie direk uit die Ou Testament nie, maar is gegrond op Jesaja 26:19; 51:17; 52:1; 60:1 en miskien Maleagi 4:2. Hoe dit ook al sy, dit was aan die Efesiërs goed bekend. Die Efesiërs word opgeroep om te lewe as kinders van die lig (5:8), want hulle het ander waardes as die samelewing waarin hulle hulle bevind. Maar dan moet hulle op so ’n wyse ligdraers wees dat die wêreld by hulle kan en wil kers opsteek en die begeerte ontwikkel om God te eer! “It (church) is called to a distinctive life of holiness in the midst of its surrounding culture, and, according to the writer, the values the Church lives by are as opposed to that culture’s values as light is opposed to darkness. The determining of the boundaries between the Church and the world is a task that each generation of Christians has to perform for its own time and place, yet it is not one that should lead to any isolationism in relation to the world. Instead, in Ephesians it is suggested that as the Church in the midst of society is true to its identification with the light of the risen Christ, so that light is able to transform any surrounding darkness . . .” (Lincoln & Wedderburn, soos in Meyer).
Dit is hoekom Jesus Christus gely, aan die kruis op Golgota gesterf, opgestaan het en sit aan God se regterhand, die Almagtige Vader!
Preekvoorstel

Suid-Afrika, soos Efese van ouds, vereis van gelowiges om keuses te maak te midde van oorgangsituasies wat soms wil lyk asof dit te groot geword het om te hanteer! Die keuses wat gemaak moet word, lê op verskeie terreine, waaronder sosiaal – dink byvoorbeeld aan aannemings oor die kleurgrens en misdaad; medies – stamselnavorsing en die gebruik daarvan; polities – in watter mate kan gelowiges hulle beywer vir ’n verandering van regering byvoorbeeld in Zimbabwe; ekonomies – herverdeling van grond en die swartbemagtigingsprosesse wat aan die gang is; sport – samestelling van spanne volgens die kwotastelsel. Alles keuses wat vir die gelowige van 2007/2008 relevant is. 

En met hierdie worsteling betree gelowiges die erediens. En hier, voor God se aangesig (Coram Deo), word hulle opgeroep om uit God se genade te leef. Dit op sigself vra ook dat ’n keuse gemaak sal word! Dorothee Sölle sê by geleentheid dat die maak van daaglikse keuses die een ding is wat haar van die Christelike geloof aantrek. Want om te glo, vra dat ek ’n besluit sal neem – wat glo ek van God, hoe leef ek en hoe behandel ek ander mense; alles keuses wat aktueel is vir alle gelowiges van alle tye en oor alle grense heen.  

Wat meer is, elkeen van hierdie keuses het iets te doen met my toekoms – hier en nou, konkreet maar ook ten opsigte van die hiernamaals. Daarom moet ek kies – en om reg te kies was nog nooit maklik nie. Hoekom nie?

Miskien gee die Duitse dramaturg Bertolt Brecht vir ons die antwoord as hy vertel van mnr Keuner wat na baie jare ’n ou vriend weer ontmoet. En toe die vriend sê: “Jy het na al die jare nog niks verander nie”, antwoord mnr Keuner “O”, en verbleek. As gelowiges na hulleself kyk, kan hulle nie anders as om te verbleek nie. Hulle hou krampagtig vas aan hulle vooropgestelde idees, bied weerstand teen verandering en gryp hulle menslike gemaksones vas – binne en ook buite die kerk. Maar dan moet die regte keuse ook nie gemaak word ter wille van napraat van ander se idees of politieke korrektheid of ekonomiese oorlewing nie. In hierdie verband sou die prediker na Gandhi se opmerking oor Christenwees kon verwys. Daar is ook ander voorbeelde uit ons eie samelewing en kerk wat hier gebruik kan word.  

Elke gelowige sukkel met die maak van die regte keuse, want, sê Freud, alles draai om die eie-ek. In ’n wêreld waarin daar soveel skakerings van wit en swart is, ontstaan daar ook ’n groot grys gebied waar dit al moeiliker raak om tussen reg en verkeerd te onderskei. Daarom speel die Woord ’n belangrike rol in die maak van keuses. Maar selfs dit is nie so eenvoudig nie. Neem as voorbeeld die beskrywing in Johannes 14 en verder wat verwys na “in die huis van my Vader is daar baie woonplek”. Die verse word (mis)gebruik om  uiteenlopende interpretasies van die geloofsleer te regverdig, want alle paaie lei mos na Hom toe.  

Nee, sê Paulus onomwonde, gelowiges moet ’n radikale keuse maak, want dit gaan om lig teenoor duisternis, die wêreld teenoor Christus en uiteindelik om die eie-ek teenoor Christus!

En hierdie keuse moet geleef word. Nie net met die verstand of in die gedagtes nie, maar ook in die praktyk van hulle daaglikse lewe. Hoe hulle teenoor mekaar optree, met mekaar praat, hoe hulle verhoudings binne die gesin, werkplek ensovoorts lyk. Dit is alles ’n getuienis van die keuse wat hulle gemaak het. En die voorbeeld van uitleef, lê by Christus.

Adriaan Vlok se voetwassery is waarskynlik ’n gedagte om aan te herkou, want verstandelik word die verlossing maklik verstaan in die ruimte van ’n erediens. Om dit in die gedagtes te bedink, is ook nie moeilik nie. Maar om dit te leef te midde van ’n vyandige wêreld, is iets anders! Dit is maklik om ja te sê vir Christus as Verlosser, maar om Hom toelaat om my lewenswyse te bepaal – dit is ’n ander saak. En dit is waar die maak van ’n keuse staan of val. Dit laat my dink aan ’n beeld uit my kinderdae (van die 3 bobbejaantjies – die een hou sy oë toe sodat hy niks kan sien nie, die ander een sy ore sodat hy niks kan hoor nie en die derde hou sy hande vas dat hy ook niks kan doen nie). Soms is ons bereid om te hoor en te sien, maar om te doen –  dan trek ons terug om ’n verskeidenheid van redes.  

Christus vernietig nie my eie-ek nie. Hy verander net die manier waarop ek na my kyk. In sy lig word my eie-ek ontmasker, maar sien ek ook vir die eerste keer waartoe God my geskep het en waartoe Hy my roep. En waarvoor Hy my die krag gee. Dit beteken nie dat alles van nou af goed sal verloop nie. Dit beteken wel dat ek die versekering het dat my lewe in goeie hande is, dat ek daarin kan belê en dat ek nie besig is om dit te verspeel nie.

Daarom, moet ek besef: Die duisternis is nie net daarbuite nie. Die wêreld en ander mense is nie alleen sinonieme vir duisternis nie. Al is ek ’n kind van die Here, is en bly daar ’n begeerte om te leef soos duisternis, ook in my. En dit kan maklik my hele lewe so volmaak dat ek uiteindelik self die bron van die duisternis is (5:13).

Lydenstyd is juis die tyd om hand in eie boesem te steek en voorraad van die lewe op te neem, en van die keuses wat gemaak word. Dit is ’n tyd van skuldbelydenis soos Dawid van ouds (Ps 32). Dit is baie gevra, maar die goeie nuus is dat niemand die lig van Christus kan uitdoof of steel nie, selfs nie die magte van die duisternis nie, want Hy hou dit by Hom in bewaring. As die kans egter nie aangegryp word nie, is die toekoms leeg en bleek en sonder sin, want dit is ’n lewe van verspeelde kanse en verkeerde keuses. Uiteindelik ook ’n lewe sonder God.  

Leo Tolstoi, die bekende skrywer van War and peace skryf in 1879 ’n boek met die titel A Confession, waarin hy vertel van sy stryd om die regte keuse te maak wat die sin van die lewe betref. Hy skryf: As kind het ek gekies om die Christelike geloof te verwerp. En as jong man het ek gekies om soveel genot as moontlik uit die lewe te kry en daarom het hy hom aan die sosiale lewe van Moskou en St Petersburg oorgegee. En as man het hy gekies om straf te drink en uitspattig te lewe. Maar, skryf hy, al hierdie keuses het hom nooit tevrede gestel nie, want ondanks al sy sukses het sy keuses hom tot raserny gedryf – hy was steeds op soek na die sin van die lewe. Hy sluit sy boek af met die woorde: Selfs nie die dood kan enige sin in my lewe uitwis nie, want daar was geen sin nie.  

Dit is die uiteinde van ’n mens wat nie leef uit die genade van God nie!  

